
‘‘Ўзбекистонда илмий тадқиқотлар: Даврий анжуманлар:’’ [Тошкент; 2022]

‘‘Ўзбекистонда илмий тадқиқотлар: Даврий анжуманлар:’’ мавзусидаги  
республика 43-кўп тармоқли илмий масофавий онлайн конференция материаллари 
тўплами, 31 август 2022 йил. - Тошкент: «Tadqiqot», 2022. - 10 б.

Ушбу Республика-илмий онлайн даврий анжуманлар Ўзбекистон Республикасини 
ривожлантиришнинг бешта устувор йўналишлари бўйича Ҳаракатлар стратегиясида  
кўзда тутилган вазифа - илмий изланиш ютуқларини амалиётга жорий этиш йўли 
билан фан соҳаларини ривожлантиришга бағишланган.

Ушбу Республика илмий анжуманлари таълим соҳасида меҳнат қилиб келаётган  
профессор - ўқитувчи ва талаба-ўқувчилар томонидан тайёрланган илмий тезислар  
киритилган бўлиб, унда таълим тизимида илғор замонавий ютуқлар, натижалар,  
муаммолар, ечимини кутаётган вазифалар ва илм-фан тараққиётининг истиқболдаги  
режалари таҳтил қилинган конференцияси.

Доцент Шакирова Шохида Юсуповна «Тараққиёт стратегияси» маркази муҳаррири

ПУБЛИЦИСТИК МАТНДА ФАКТЛАР БИЛАН ИШЛАШ: ТЕКШИРИШ ВА 
ТУЗАТИШ УСУЛЛАРИ 

Абдюжанова Вазира Хусан қизи 
Ўзбекистон журналистика ва

 оммавий коммуникациялар университети 
1-босқич таянч докторанти 

E-mail: blaugranas_04@mail.ru

Аннотация: Мақолада факт тушунчаси, унинг публицистик матндаги роли, муҳаррирнинг 
фактлар билан ишлашда эътибор қаратиши зарур бўлган жиҳатлар, шунингдек, фактларни 
текшириш ва тузатиш усулларига эътибор қаратилган.  

Калит  сўзлар: муҳаррир, матн, факт, “factchecking”,  манба, ишончлилик.

Журналистикада “факт” тушунчаси алоҳида аҳамиятга эга. Ҳар қандай журналистик 
материалда берилган ахборот воқеа, факт ва далиллардан иборат бўлади. Шунингдек, 
оммавий ахборот воситаларида факт янгилик деб тушунилади. Факт — бу ишончли далиллар 
билан тасдиқланган воқеа1. Масс-медиа соҳасида фаолият юритаётган ҳар бир журналист 
ўзи тайёрлаган ва тарқатаётган ахборотнинг энг биринчи манбаси ҳисобланиб унинг 
тўғри ва ишончлилиги учун жавобгар саналади. Журналистиканинг етакчи тамойиллари 
ҳисобланган аниқлик ва ишончлиликка эришиш журналистнинг кундалик фаолиятидаги 
энг муҳим вазифаси бўлиб, айнан фактларни текшириш орқали амалга оширилади2.

Текширилмаган, нотўғри маълумотларнинг тарқалиши, энг аввало, журналистнинг 
касбий салоҳияти етишмаслиги, ишга масъулиятсизлик билан ёндашганидан далолат беради.  
Журналист учун факт ҳар доим муайян қоидаларнинг ҳақиқат ёки ёлғонлигини тасдиқлашга, 
предметлар, ҳодисалар ўртасидаги боғланиш ва муносабатларни ойдинлаштиришга хизмат 
қилади3.

Ҳар қандай факт текширилиши керак. Баъзида оммавий ахборот воситалари аудитория 
эътиборини жалб қилиш мақсадида ишончсиз ёки махсус ўйлаб топилган маълумотлардан 
фойдаланади. Бу усул аксарият ҳолларда ўқувчи ишончини йўқотишга олиб келади. 
Фактнинг манбаси ўзи каби муҳим саналади. Манба олинган маълумотнинг тўғрилигини 
исботлашга ёрдам беради. 

Фактлар билан ишлаш босма оммавий ахборот воситаларида фаолият юритувчи, айниқса,  
муаллифлар қўлёзмаси билан ишловчи муҳаррир иш фаолиятининг муҳим жиҳатларидан 
бири саналади. Материалда келтирилган фактларнинг асл манбаларини аниқлаш қўлёзма 
таҳриридаги муҳим қоидалардан. А.Мильчин ОАВ турлари ичида босма нашрларда 
фактик маълумотлардаги хатолар кўпроқ учрашини ёзади4. Унинг қайд этишича, аксарият 
муҳаррирлар муаллифга тўлиқ ишониши сабаб фактларга унчалик эътибор беришмайди, 
иккинчидан, муҳаррирнинг қўлёзмада келтирилган фактларнинг тўғри ва ишончли 

1 Фактчекинг: 5 надежных способов проверить информацию. http://mediatoolbox.ru/factchecking/ 
16.06.2022.

2 Н. Муратова, Н. Тошпулатова, Г. Алимова.  Fake news: медиада дезинформация. Т.: “Innovatsion rivojlanish 
nashriyot-matbaa uyi”, 2020. Б.59. –104 б.

3 Накорякова К.М. Редактирование материалов массовой информации. М., 1994. https://studfile.net/
preview/6307281/page:101/  15.06.2022. 

4  Мильчин, А. Э. Методика редактирования текста [Текст] : научное издание / А.Э. Мильчин. - 2-е изд., 
перераб. - М. : Книга, 1980. - 320 с. 

эканлигини текшириш бўйича малакага эга эмаслиги ҳам бунга сабаб бўлиши мумкин.  
Олимнинг фикрларини тасдиқлаган ҳолда айтиш мумкинки, фактлар билан ишлашда ҳам 
маълум қоида ва талабларни унутмаслик зарур.

Фактлар билан ишлаш жараёнида муҳаррир уларнинг моҳияти, янгилиги, қўлёзма 
қимматини белгилашдаги ўрнига эътибор қаратиши, тўғри, аниқ, ишончли ва тўлиқлигини 
текшириши, меъёридан ортиқ, кераксиз ўринларда ишлатилган маълумотлар  ўқувчини 
кўзланган мақсаддан чалғитиши мумкинлигини ҳисобга олиши керак. 

Таҳририят муҳаррири учун қўлёзмадаги ҳар бир воқеа, исм-фамилия, рақам, иқтибос, 
статистик кўрсаткичлар, яъни янгилик фонидаги ҳар бир элемент факт вазифасини бажаради. 
Қисқа қилиб айтганда, матнда акс эттирилган воқеликнинг ҳар қандай элементини факт 
деб аташ мумкин. Матнда келтирилган факт ахборотда янгилик, мулоҳаза юритишда далил, 
хулоса учун асос каби бир неча вазифаларни бажаради. Шу сабабдан муҳаррир матнда 
келтирилган фактлар қанчалик синчковлик билан танлангани, ишончлилиги ва ундан 
фойдаланиш кўзланган мақсадга мувофиқлигини, яъни қанчалик зарур ва етарли эканига 
алоҳида эътибор бериши лозим.  

Матн билан ишлашда фактларни текшириш, бирламчи манбалар билан солиштириш 
муҳаррирнинг иш жараёнидаги асосий вазифаларидан саналади. Бу эса муҳаррирдан 
чуқур билим, маҳорат ва меҳнатни талаб қилиши билан бирга ишга ҳафсала ва қунт билан 
ёндашишни ҳам тақозо этади. Бугунги замонавий медиага  кириб келган “Factchecking” 
термини узатилаётган ахборотдаги фактларни текшириш, уларнинг ишончли ва тўғрилигини 
аниқлашни ифода этади. “Factchecking”  журналист учун одатий ишга айланиши шарт. 
Чунки у узатаётган информацияда келтирилган ноаниқ факт ёки маълумотлар биринчи 
навбатда унинг касбий обрўсига таъсир қилишини унутмаслиги керак. Журналистикада 
фактларни текшириш бу касбий зарурат саналиб, у ёки бу маълумотнинг ҳаққонийлигини 
акс эттиришга қаратилган, унинг тўғри талқин этилишини таъминлаш мақсадида амалга 
ошириладиган фаолият туридир1. Аудитория ишончи ва эътиборини йўқотиб қўймаслик, 
нотўғри фактларни узатиб юбормаслик сабабидан ҳам бугунги кунда маълумотларни 
текшириш ҳар қачонгидан ҳам муҳим. 

Муҳаррир таҳрирда фактларни икки нуқтаи назардан: мавзуни очишдаги роли ва 
уларнинг ҳақиқатга мос келиш ёки келмаслиги жиҳатидан таҳлил қилади. Айни шу ўринда 
муҳаррир қўлёзмада келтирилган фактик материални таҳлил қилиш ва фактларни баҳолай 
олиш методикасини эгаллаган бўлиши шарт2. Қўлёзма билан ишлаш давомида муҳаррир 
фактлар билан профессионал ишлаш усулини ўзлаштиради, бу усул керакли маълумотларни 
тез ва аниқ топиш, ҳар қандай маълумотни текшириш қобилиятини ўз ичига олади. Матн 
устида ишлашда келтирилган ҳар бир фактга эътибор қаратиш муҳим: рақамлар, қарор ва 
фармонлар, расмий, илмий, техник терминлар, иқтибослар, четдан ўзлашган сўзлар, умуман, 
факт фонидаги ҳар қандай маълумотга эътибор билан ёндашиш, улардан фойдаланишнинг 
мақсадга мувофиқлигини назорат қилиш муҳим.

Қўлёзма устида ишлаш мобайнида муҳаррир фактлар билан боғлиқ қуйидаги 
критерияларга амал қилишга ҳаракат қилиши лозим: 

√ Асл ва ишончли манбалар билан ишлаш;
√ Турли манбалардан олинган маълумотларни солиштириш;
√ Қўшимча маълумот олишга интилиш;
√ Эксперт хулосасини олиш;
√ Тасдиқланмаган манбаларга ишонмаслик ва б.ш.
Баъзи ўринларда воқеликка алоқадорлигини ҳисобга олган ҳолда айрим рақам ва статистик 

маълумотлардан воз кечиш мумкин. Аммо муҳимлиги жиҳатидан баъзи фактлардан воз кечиб 
бўлмайди, албатта. Муҳаррир учун фактлар 1) маълум, ишончли; 2) шубҳали; 3) номаълум 
турларга ажралиши мумкин. Аудитория олдидаги маъсулиятни ҳис қилган муҳаррир 
матндаги фактларнинг тўғрилиги учун фақатгина муаллифни жавобгар ҳисобламай, ҳар бир 
факт устида текшириш олиб бориши мақсадга мувофиқ. Таҳририят амалиётидан маълумки,  

1 Н. Муратова, Н. Тошпулатова, Г. Алимова.  Fake news: медиада дезинформация. Т.: “Innovatsion rivojlanish 
nashriyot-matbaa uyi”, 2020. Б.58. –104 б.

2 Тешабоева Д.М. ва бошқ. Журналистика. Медиалингвистика ва таҳрир. III жилд. Т.: Ўзбекистон, 2019. Б. 
469.  522 б.

ҳар қандай фактик ноаниқликка нисбатан ўқувчи кескин муносабатда бўлади. Қолаверса, 
фактик хатолар ўқувчининг муаллиф ва таҳририятга бўлган ишончини йўқотишга сабаб 
бўлади.

Таъкидлаш керакки, матн мазмунини очиб беришда барча фактлар ҳам бир хил даражада 
аҳамиятга эга эмас. Бу ўринда муҳаррирнинг асосий вазифаси мавзуни очиб беришга хизмат 
қилувчи  фактнинг ролини баҳолашдан иборат. 

Муҳаррир қўлёзма таҳририда матнда келтирилган факт ва маълумотларни турли усуллар 
ёрдамида текшириб, уларга аниқлик киритиши мумкин. Жумладан: 

— Матнда келтирилган фактларнинг тўғри ва ишончли эканлигини қўлёзма муаллифи 
билан биргаликдаги фаолият давомида аниқлаштириш;

— Турли манбалардан олинган маълумотларни текширишда соҳа мутахассислари билан 
фикр алмашиш; 

— Ихтисослашган муассасаларга мурожаат этиш;
— Китоб, энциклопедия, соҳага тааллуқли луғатлар, марказий газеталар ёрдамида 

текшириб кўриш;
— Интернет хизматлари, хусусан,  қидирув тизимлари (Yandex, Google) ёрдамида 

ноаниқликларни аниқлаш; 
— Матнда келтирилган воқеа-ҳодиса (учрашув, тадбир, конференция ва ҳ.к) ҳақида 

ижтимоий тармоқлар орқали, шунингдек, уни тармоққа юклаган шахс орқали қўшимча 
маълумот олиш; 

— Воқеа-ҳодисага бевосита гувоҳ бўлган шахсларнинг фикр-мулоҳазаларини олиш. 
Оммавий ахборот воситалари бутун эътибори ва ҳаракатини жамият учун муҳим саналган 

воқеа-ҳодисаларни ўз вақтида аудиторияга етказиб беришга қаратар экан, муҳаррирдан 
мусаҳҳиҳгача у ўз фаолияти асосини ташкил этувчи жиҳатларга, хусусан, узатаётган 
ахборотининг холис, тўғри ва, албатта, ишончли эканига эътибор бериши касбий зарурат ва 
масъулият саналишини унутмаслиги зарур.

